
BOSHLANG‘ICH SINFLARDA 
DISGRAFIYASI BO‘LGAN 
O‘QUVCHILARDA YOZISH 
KOMPETENSIYALARINI 
SHAKLLANTIRISHNING ILMIY 
NAZARIY ASOSLARI ( XIX–XXI 
ASRDA)
Qaxxorova Saidaxon
Toshkent Kimyo xalqaro universiteti
Maxsus pedagogika (Logopediya) yo‘nalishi
2-bosqich magistri

Mamarajabova Zulfiya
Toshkent Kimyo xalqaro universiteti professori,
pedagogika fanlari doktori

Annotatsiya: Ushbu maqola XIX–XXI asrlarda boshlang‘ich sinf o‘quvchilarida disgrafiyadan aziyat chekuvchi o‘quv
chilarda yozish kompetensiyalarini shakllantirishning ilmiy-nazariy asoslarini tahlil qiladi. Maqolada disgrafiyaning kelib 
chiqish sabablari, ularning psixolingvistik, nevropsixologik va pedagogik xususiyatlari haqida ilmiy adabiyotlarga asos
lanib umumlashtirilgan ma’lumotlar keltirilgan. Disgrafiyani o‘rganilishi uzoq bo‘lmagan tarixiy jarayon davomida yozma 
nutqni rivojlantirishga oid xorijdagi va o‘zbek olimlarining ilmiy ishlari va qarashlari yoritilgan.

Kalit so‘zlar: sabab, omil, disgrafiya, yozish kompetensiyasi, boshlang‘ich sinf o‘quvchilari, korreksion pedagogika, psi
xolingvistika.
Abstract: This article analyzes the scientific and theoretical foundations of developing writing competencies in primary 
school students suffering from dysgraphia during the 19th–21st centuries. Based on scientific literature, the paper sum-
marizes information about the causes of dysgraphia, as well as its psycholinguistic, neuropsychological, and pedagogical 
characteristics. The study highlights the research and perspectives of foreign and Uzbek scholars on the development of 
written speech and correction of writing disorders.

Key words: cause, factor, dysgraphia, writing competence, primary school students, correctional pedagogy, psycholin-
guistics.
Аннотация: В данной статье анализируются научно-теоретические основы формирования письменных компе-
тенций у учащихся начальных классов, страдающих дисграфией, в XIX–XXI веках. На основе научной литера-
туры обобщены сведения о причинах возникновения дисграфии, её психолингвистических, нейропсихологических 
и педагогических особенностях. В статье освещены исследования и взгляды зарубежных и узбекских учёных, 
посвящённые развитию письменной речи и коррекции нарушений письма.

Ключевые слова: причина, фактор, дисграфия, письменная компетенция, учащиеся начальных классов, коррек-
ционная педагогика, психолингвистика.

KIRISH
Bugungi kunda logopediya nazariyasi va amaliyoti rivojlanishining hozirgi bosqichida boshlang‘ich sinf 

o‘quvchilarida yozishdagi maxsus buzilishlarni tadqiq qilish va ularni bartaraf etishga qaratilgan korrekt-
sion ishlarning mazmunini takomillashtirishga katta e’tibor qaratilmoqda. Yozishda yuzaga kelgan qiyin-
chiliklarni ifodalash uchun mamlakatimizda va xorijda turli shartlarni ifodalovchi atamalar qo‘llaniladi, bu esa 
o‘tkazilayotgan tadqiqotlarni sezilarli darajada murakkablashtiradi (T.V. Axutina, O.A. Velichenkova, O.B. 
Inshakova, R.I. Lalaeva, G.V. Chirkina, O.B. Inshakova, A.N. Kornev, D.J. Bakker, A. Bouma, A.W. Ellis, 
C.J. Gardien) [1.63 – 73]. O‘qish buzilishini alohida, mustaqil xarakterdagi buzilish deb ta’kidlayotgan mualliflar bu 
buzilish tabiatini turlicha ko‘rib o‘tadilar.

O‘qish buzilishi asosida ko‘ruv idrokining to‘liq emasligi yotadi, deb ta’kidlagan qarashlar ko‘proq uchraydi. 
Shu qarashga muvofiq, disleksiyaning mexanizmi alohida harf va so‘zlardagi ko‘ruv obrazining buzilishi hisobla-
nadi. Shu bilan bog‘liq holda o‘qish va yozuvdagi kamchiliklarni “tug‘ma so‘z ko‘rligi” deb atay boshlashgan. 
Bu yo‘nalishning namoyondalari F. Varburg va P. Ranshburgdir. P. Ranshburg o‘qishda kamchiliklari bo‘lgan 
bolalar bilan harfning ko‘ruv idroki ustida eksperimental tekshirish o‘tkazdi. Uzoq davom etgan tekshiruv nati-
jasida P. Ranshburg “tug‘ma so‘z ko‘rligi”da so‘z shaklini bilishdagi qiyinchiliklar haqida xulosaga keldi. U ko‘ruv 
idroki maydonini va ekspozitsiya davomiyligini, ya’ni bu jarayonda bola so‘z va harfni taniy olish qobiliyatini 
tekshirdi. P. Ranshburg o‘qishda buzilishi bor bolalarning idrok qilish maydoni tor va harf hamda so‘zni ko‘ra 
bilish jarayoni sekinlashgan bo‘ladi, degan xulosaga keldi. P. Ranshburg o‘qish buzilishlari asosida ko‘ruv idro-
kining chegaralanganligi yotadi, degan fikrni ilgari surdi. U o‘qish buzilishini birinchi marta og‘ir va yengil dara-
jaga bo‘ldi. O‘qish buzilishining yengil darajasini u “legasteniya” termini bilan, og‘ir holatini esa “aleksiya” termini 
bilan atadi. Keyinchalik “disleksiya” va “disgrafiya”, “aleksiya” va “agrafiya” tushunchalarini farqlash holatlari 
paydo bo‘ldi.

MAVZUGA OID ADABIYOTLAR SHARHI
Respublikamiz umumta’lim maktablarida ona tilini o‘qitishda o‘quvchilarning nutqini o‘stirish, lug‘at ustida 

ishlash, ta’lim oluvchilarning ijodiy fikrlashlariga zamin yaratish va darslarni integrativ yondashuvlar asosida 
tashkil etish borasidagi muammolar bir qator olimlarimiz tomonidan tadqiq etilgan. Jumladan, Sh. Yusupov, 
G. Axmedova, O. Oxunjonova, M. Haydarov, B. To‘xliyevlarning tadqiqot ishlari tahsinga loyiqdir [9, 10].

Respublikamiz umumta’lim maktablarining boshlang‘ich sinf o‘quvchilarida adabiy tushunchalarni shakl
lantirish masalalari Q. Abdullayeva, S. Matchonov, B. Makulova, T. G‘afforova, G. A. Mamatova; yuqori sinf 
adabiyot darslarida o‘quvchilarning adabiy-nazariy tushunchalarini shakllantirish masalalari A. Zunnunova, 
Q.  Yo‘ldoshev, M. Mirqosimova, U. M. Marasulova, R. X. Niyozmetova, Q. P. Husanboyevalarning ilmiy 
ishlarida tahlil etilgan; boshlang‘ich sinf o‘quvchilarining metodik tayyorgarligini takomillashtirish masalalari 
esa K. Qosimova, Sh. Yo‘ldosheva, X. G‘ulomova, A. Nisanbayevalar tomonidan tadqiq qilingan.

TADQIQOT METODOLOGIYASI
O‘qish buzilishi bir xil optik buzilish sifatida aniqlanmagan edi. Y. Liming o‘qish patologiyasida bir qator 

jarayonlarning buzilishini aniqladi.
1937-yilda o‘z ishini bayon qilgan O. Ortonning tekshirishlari o‘z vaqtida katta qiziqish uyg‘otgan. O. Orton-

ning ishi bolalarda uchraydigan o‘qish, yozuv va nutq buzilishlariga bag‘ishlangan. O. Orton bolalarda o‘qish 
buzilishlari keng tarqalganligini belgilab bergan. U savodga o‘rgatishda bolalarda uchraydigan o‘qishdagi qiyin-
chiliklarni katta kishilarning miyasi turlicha shikastlanishi natijasida paydo bo‘ladigan o‘qish buzilishlari bilan 
aralashtirilmaslik kerakligini ko‘rsatib o‘tgan.

Nevropatolog R.A. Tkachev va S.S. Mnuxin ishlariga alohida to‘xtalib o‘tish zarur. R.A. Tkachev tug‘ma 
o‘qish buzilishi bor bolalar orasida olib borilgan kuzatishlarni tahlil qilib, quyidagi xulosaga keldi: aleksiya 
asosida mnestik buzilishlar, ya’ni xotira buzilishlari yotadi. Aleksiyada bola harflarni, bo‘g‘inlarni yodlab oladi, 
biroq harfni ma’lum bir tovushga moslay olmaydi. R.A. Tkachev bunga nasliy omillar ta’sir ko‘rsatishini ta’kid-
laydi.

Mnuxinning “Tug‘ma aleksiya va agrafiya haqida” nomli ishida o‘qish buzilishlari intellekti normada bo‘lgan 
bolalarda ham, aqli zaif bolalarda ham uchrashini ta’kidlaydi. Aqli zaiflikning turli darajalarida aleksiya normal 
rivojlangan bolalarga nisbatan ko‘proq uchraydi. Mnuxin o‘zining kuzatishlari va boshqa mualliflarning tadqi
qotlaridan kelib chiqib, quyidagi xulosaga keldi: o‘qish buzilishi alohida buzilish bo‘lmay, balki yana bir qator 
buzilishlar bilan birga kechadi.

TAHLIL VA NATIJALAR
Yozishni tadqiq qilishda muhim jihatlardan biri uni murakkab va ko‘p komponentli faoliyat sifatida tushu

nishdir. Yozish jarayoni og‘zaki nutqning tovush tahlili va sintezini, artikulyatsiya harakatlarini, fonemalarni 
grafik belgilar – grafemalarga qayta kodlashni, shuningdek, grafemalarni motor harakatlariga aylantirishni o‘z 
ichiga oladi (O.B. Inshakova, 2003). Ushbu komponentlardan birining buzilishi yozuvdagi nuqson – disgrafiya 
rivojlanishiga olib keladi.

O.B. Inshakova rahbarligida I.R. Bogatyryeva, T.Y. Obnizova va S.A. Ovsannikova tomonidan o‘tkazilgan 
uzoq muddatli kuzatuv tadqiqotlari natijasida diskrfiyaning turli dinamik tiplarini ajratish imkoniyati yaratildi. 
Tadqiqotlar shuni ko‘rsatdiki, an’anaviy logopedik tuzatish ishlari jarayonida ham yozuvdagi buzilishlarning turli 
shakllari o‘ziga xos dinamikani namoyon etadi.

Pedagogik va psixologik adabiyotlarda (M.E. Xvatsev, O.L. Tokareva, R.I. Lalaeva, A.N. Kornev, 
I.N.  Sadovnikova) disgrafiyaning bir nechta variantlari farqlanadi. Ular fonematik tahlil qiyinchiliklari, 
tovushlarning artikulyatsion yaqinligi tufayli aralashuvi, harflarning vizual tasvirini egallashdagi murakkabliklar, 

yozilishi o‘xshash belgilarni farqlay olmaslik kabi mexanizmlar asosida yuzaga keladi. Bu jarayonlarda bola-
ning nutq rivojlanishidagi kechikishlar, til tahlili va sintezi qobiliyatining pastligi hamda nutqiy diqqatning sustligi 
asosiy omillar sifatida ko‘riladi (R.E. Levina, R.I. Lalaeva, I.N. Sadovnikova).

Zamonaviy manbalarda “disgrafiya” tushunchasi turlicha talqin qilinadi:
•	 R.I. Lalaeva ta’rificha, disgrafiya – bu yozish jarayonining qisman buzilishi bo‘lib, yuqori psixik funksi-

yalarning to‘liq shakllanmaganligi bilan bog‘liq takrorlanuvchi xatoliklar bilan tavsiflanadi.
•	 A.N. Kornev esa yozish ko‘nikmalarini egallashdagi barqaror qobiliyatsizlik sifatida talqin qiladi.
•	 I.N. Sadovnikova uni maxsus, barqaror va qisman xatoliklar bilan kechuvchi yozuvdagi buzilish deb 

hisoblaydi.
•	 A.L. Sirotyuk fikricha, disgrafiya miyaning po‘stloq qismlarining yetarlicha rivojlanmaganligi yoki disfunkt-

siyasi bilan bog‘liq.
Yozuv va o‘qishdagi buzilishlarni mustaqil patologiya sifatida birinchi bo‘lib 1877-yilda A. Kussmaul ajratib 

ko‘rsatgan. Keyinchalik bu yo‘nalishdagi tadqiqotlar (V. Morgan, D. Hinshelvud, O. Berkan va boshqalar) o‘qish 
va yozuvdagi nuqsonlarni aqli zaiflik bilan bog‘lamay, ularni mustaqil nutq faoliyati buzilishlari sifatida o‘rga
nishga asos soldi. Ayniqsa, V. Morgan (1896) tomonidan o‘tkazilgan tadqiqot 14 yoshli aqliy jihatdan sog‘lom 
bolada o‘qish va yozishdagi kamchiliklarni aniqlagan bo‘lib, bu holatni “aleksiya” termini bilan ifodalagan.

XX asr boshlarida D. Hinshelvud va boshqa olimlar aleksiyaning og‘ir va yengil turlarini ajratgan holda, uni 
aqliy rivojlanishdan mustaqil nutq buzilishi sifatida ko‘rsatdilar. Shu tariqa, ilmiy adabiyotda o‘qish va yozishdagi 
qiyinchiliklarni ikkiga ajratuvchi ikki asosiy qarash shakllandi:
•	 Biri o‘qish-yozish buzilishlarini aqli zaiflikning simptomi sifatida talqin etgan;
•	 Ikkinchisi esa ularni mustaqil, neyropsixologik tabiati bor nutq faoliyatidagi buzilish deb hisoblagan.

Bugungi kunda zamonaviy logopediya va neyropsixologiyada ikkinchi yondashuv asosiy ilmiy yo‘nalish 
sifatida tan olingan bo‘lib, disgrafiya va disleksiya kompleks korreksion va psixopedagogik yondashuvni talab 
etuvchi murakkab nutq buzilishlari sifatida o‘rganilmoqda.

XULOSA VA TAKLIFLAR
Yozuv va o‘qish buzilishlarini o‘rganish bo‘yicha olib borilgan ko‘plab ilmiy izlanishlar shuni ko‘rsatadiki, 

bu jarayonlar insonning murakkab psixik, neyrofiziologik va nutqiy faoliyati bilan uzviy bog‘liqdir. Disgrafiya va 
disleksiya oddiy mexanik xatoliklar emas, balki nutqni tahlil qilish, fonematik eshituv, fazoviy idrok va motor 
koordinatsiya kabi jarayonlarning to‘liq shakllanmaganligi natijasida vujudga keluvchi murakkab nutq buzilish-
laridir.

Tarixiy manbalar tahlili (A. Kussmaul, V. Morgan, D. Hinshelvud va boshqalar) bu buzilishlarni mustaqil 
patologiya sifatida ajratib ko‘rsatganini tasdiqlaydi. Keyingi tadqiqotlar (R.A. Tkachev, S.S. Mnuxin, 
O.B. Inshakova, R.I. Lalaeva, A.N. Kornev va boshqalar) disgrafiya va disleksiyaning turli shakllarini aniqlash, 
ularning neyropsixologik va pedagogik sabablarini tahlil qilishga qaratilgan.

Shu asosda xulosa qilish mumkinki, yozuv va o‘qish buzilishlarini bartaraf etishda tizimli, integrativ va 
individual yondashuv muhim ahamiyat kasb etadi. Logopedik, psixologik va pedagogik metodlarning uyg‘un 
qo‘llanilishi, nutq, xotira, e’tibor va fazoviy idrokni rivojlantirishga yo‘naltirilgan mashg‘ulotlar bolalarda yozma 
nutqning to‘g‘ri shakllanishiga yordam beradi. Zamonaviy korreksion texnologiyalarni qo‘llash esa bu bolalarda 
savod o‘rgatish jarayonini yanada samarali qiladi.

